
TEXNIKA OLIY TA’LIM 
TASHKILOTLARIDA 

OBYEKTGA YO‘NALTIRILGAN 
DASTURLASH FANINI 

O‘QITISH METODIKASINI 
TAKOMILLASHTIRISH

Xodiyeva Shohsanam Baxtiyor qizi
Createsoft MChJ rahbari

orcid:0001-0229-0147-1148
Annotatsiya: Maqolada texnika oliy ta’lim tashkilotlarida “Obyektga yo‘naltirilgan dasturlash” (OYD) fanini o‘qitish meto-
dikasini takomillashtirishning ilmiy-metodik asoslari yoritilgan. Mavjud an’anaviy yondashuvlarning kamchiliklari tahlil 
qilinib, muammoli-loyihaviy ta’lim, dizayn andozalari (design patterns), avtomatik baholash tizimlari, birgalikda dasturlash 
(pair programming) va sun’iy intellekt vositalarini (LLM asosidagi yordamchilar) uyg‘unlashtirgan integrativ metodik model 
taklif etilgan. Modelning samaradorligi nazorat va tajriba guruhlarida pedagogik tajriba orqali baholangan. Natijalar tajriba 
guruhida talabalarning konseptual tushunish darajasi, amaliy loyiha sifati va mustaqil ishlash ko‘nikmalari yuqori ekan-
ligini ko‘rsatdi. Maqola dasturiy ta’minot muhandisligi yo‘nalishlarida dasturlash fanlarini o‘qitayotgan professor-o‘qituv
chilar uchun foydali.

Kalit so‘zlar: obyektga yo‘naltirilgan dasturlash, o‘qitish metodikasi, texnika oliy ta’lim, loyihaviy ta’lim, dizayn andozalari, 
sun’iy intellekt, avtomatik baholash.
Abstract: The article examines the scientific and methodological foundations for improving the teaching of Object-Ori-
ented Programming (OOP) in technical higher education institutions. After analysing the shortcomings of traditional 
approaches, an integrative instructional model is proposed that combines project-based learning, design patterns, auto-
mated assessment, pair programming and AI-based tools (LLM assistants). The effectiveness of the model was evaluated 
through a pedagogical experiment with control and experimental groups. The results indicate that the experimental group 
achieved higher conceptual understanding, better practical project quality and greater learner autonomy. The article is 
intended for instructors teaching programming courses in software engineering programmes.

Key words: object-oriented programming, teaching methodology, technical university, project-based learning, design 
patterns, artificial intelligence, automated assessment.
Аннотация: В статье рассматриваются научно-методические основы совершенствования методики препода-
вания дисциплины “Объектно-ориентированное программирование” (ООП) в технических вузах. Проанализи-
рованы недостатки традиционных подходов и предложена интегративная методическая модель, сочетающая 
проблемно-проектное обучение, паттерны проектирования, системы автоматической проверки заданий, парное 
программирование и инструменты на основе искусственного интеллекта (LLM-ассистенты). Эффективность 
модели оценена в ходе педагогического эксперимента в контрольной и экспериментальной группах. Результаты 
показали более высокий уровень концептуального понимания, качества практических проектов и самостоятель-
ности у студентов экспериментальной группы. Статья будет полезна преподавателям, ведущим дисциплины про-
граммирования на направлениях программной инженерии.

Ключевые слова: объектно-ориентированное программирование, методика обучения, технический вуз, про-
ектное обучение, паттерны проектирования, искусственный интеллект, автоматическая проверка.

KIRISH
Dasturiy ta’minot sanoati bugun dunyo iqtisodiyotining asosiy harakatlantiruvchi kuchlaridan biriga aylan

gan. Bulutli xizmatlar, mobil ilovalar, o‘yin dvigatellari, korporativ axborot tizimlari va sun’iy intellekt platforma-
larining katta qismi obyektga yo‘naltirilgan paradigma asosida yaratiladi. Java, C#, C++, Python va Kotlin kabi 
keng tarqalgan tillar inkapsulyatsiya, vorislik, polimorfizm va abstraksiya tamoyillariga tayanadi. Shu sababli 
OYD texnika oliy ta’lim tashkilotlarida kompyuter injiniringi, dasturiy injiniring, axborot xavfsizligi va “Sun’iy intel-
lekt” yo‘nalishlari uchun tayanch fan sanaladi.

O‘zbekistonda bu sohaga e’tibor ortib bormoqda. “Raqamli O‘zbekiston – 2030” strategiyasi raqamli iqti-
sodiyotni rivojlantirish, dasturiy mahsulotlar eksportini oshirish va malakali IT kadrlar tayyorlashni ustuvor vazifa 
sifatida belgilagan [1]. Sun’iy intellekt texnologiyalarini jadal joriy etish bo‘yicha qabul qilingan qaror ham ta’lim 
tizimida zamonaviy raqamli ko‘nikmalarni shakllantirish zaruratini kuchaytirdi [2]. Bu hujjatlar dasturlashni o‘qitish 
sifatiga bo‘lgan talabni oshiradi.

Xalqaro tajribada ham bu fanni o‘qitish murakkabligi e’tirof etilgan. Bennedsen va Caspersen tahliliga ko‘ra, 
kirish dasturlash kurslarida o‘zlashtira olmaslik ko‘rsatkichi jahon bo‘yicha o‘rtacha 30% atrofida bo‘lgan [6]. OYD 
qo‘shimcha qiyinchilik tug‘diradi, chunki talaba sintaksisni bilishdan tashqari, muammoni obyektlar, ularning 
mas’uliyatlari va o‘zaro aloqalari orqali modellashtirishni o‘rganishi kerak. Bu yuqori darajadagi abstrakt 
fikrlashni talab qiladi.

So‘nggi yillarda OYD o‘qitish muhitini tubdan o‘zgartirgan bir qancha yangiliklar paydo bo‘ldi.

Birinchidan, generativ sun’iy intellekt. OpenAI Codex va undan keyingi katta til modellari (LLM) tabiiy 
tildagi tavsifdan ishlaydigan sinflar va metodlar yaratishga qodir [19]. Finnie-Ansley va hamkasblari Codex kirish 
kursidagi imtihon masalalarining katta qismini talabalarning yuqori kvartiliga yaqin darajada yecha olishini 
ko‘rsatdi [11]. GitHub Copilot, ChatGPT va shunga o‘xshash yordamchilar IDE (Visual Studio Code, IntelliJ IDEA) 
ichiga integratsiyalashgan. Bu “tayyor kod berish” xavfini ham, “shaxsiy repetitor” imkoniyatini ham tug‘diradi.

Ikkinchidan, zamonaviy tillar va muhitlar. Kotlin, Java’ning yangi versiyalaridagi record, sealed class 
va naqsh moslashtirish (pattern matching) hamda C# va Python’dagi tipli annotatsiyalar OYD tushunchala-
rini ixchamroq ifodalash imkonini beradi. Shu bilan birga, ularning o‘qitishdagi o‘rni va kompozitsiya afzalligi 
(composition over inheritance) tamoyili qayta ko‘rib chiqilmoqda.

Uchinchidan, DevOps madaniyati. Git, GitHub/GitLab, uzluksiz integratsiya (CI), avtomatik testlash (JUnit, 
pytest) va kod ko‘rigi (code review) kasbiy amaliyotning ajralmas qismiga aylandi. Talabani birinchi kursdanoq 
shu muhitda ishlashga o‘rgatish ish beruvchilar talabiga mos.

To‘rtinchidan, avtomatik baholash va o‘quv analitikasi. Onlayn sudyalar, avtograderlar va statik tahlil 
vositalari (SonarQube, Checkstyle) talaba kodining to‘g‘riligi va sifatini zudlik bilan baholaydi va individual qayta 
aloqa beradi.

Beshinchidan, kompetensiyaviy yondashuv. ACM/IEEE “Computing Curricula 2020” hujjati dasturlash 
ta’limini bilimdan kompetensiyaga, ya’ni bilim, ko‘nikma va kasbiy munosabatning uyg‘unligiga o‘tkazishni 
ta’kidlaydi [23].

Oltinchidan, aralash va masofaviy ta’lim. Pandemiyadan keyin LMS (Moodle, Google Classroom), vide-
odarslar, virtual laboratoriyalar va brauzerda ishlaydigan kod muharrirlari (Codespaces, Replit) an’anaviy audi-
toriya mashg‘ulotlarini to‘ldirmoqda.

Shunga qaramay, ko‘p texnika oliy ta’lim tashkilotlarida OYD hamon ma’ruza (sinf va obyekt ta’riflari) va 
izolyatsiyalangan laboratoriya mashqlariga asoslangan holda o‘qitiladi. Talaba tillarning sintaksisini yodlaydi, 
lekin real loyihada obyektli dizayn qila olmaydi. Bu hozirgi texnologik muhit imkoniyatlari bilan an’anaviy meto-
dika o‘rtasidagi tafovutni ko‘rsatadi va metodikani takomillashtirishni dolzarb qiladi.

MAVZUGA DOIR ADABIYOTLAR TAHLILI
Xorijiy tadqiqotlar dasturlashni o‘qitishdagi qiyinchiliklar, OYDni o‘rgatish yondashuvlari va yangi texnologi-

yalar o‘rnini keng yoritgan.
Robins va hamkasblari dasturlashni o‘rganish bo‘yicha tadqiqotlarni sharhlab, novice (yangi boshlovchi) 

va ekspert o‘rtasidagi asosiy farq bilimning miqdorida emas, uning tashkil etilishida, ya’ni sxema va strate-
giyalarda ekanligini ko‘rsatdi [7]. Bundan o‘qituvchi talabaga alohida sintaksis qoidalarini emas, muammoni 
yechish andozalarini o‘rgatishi kerak degan xulosa kelib chiqadi.

Kölling va Rosenberg Java tilida OYDni o‘qitish bo‘yicha amaliy tavsiyalar ishlab chiqdi. Ularning fikricha, 
“obyektlar birinchi” (objects-first) yondashuvi, kichik sinflar bilan ishlash va BlueJ kabi vizual muhitlardan foyda-
lanish tushunishni yengillashtiradi [5].

Sorva “tushuntiruvchi mashina” (notional machine) tushunchasini chuqur tahlil qildi. U talaba dasturning 
xotirada qanday bajarilishi haqida to‘g‘ri ichki model qurmagunicha, obyekt, havola (reference) va polimorfizmni 
tushunmasligini ko‘rsatdi [8]. Bu holat OYDda vizualizatsiya vositalarining ahamiyatini asoslaydi.

Luxton-Reilly va hamkasblari kirish dasturlash bo‘yicha tizimli sharhda mavzu bo‘yicha eng ko‘p o‘rganilgan 
yo‘nalishlarni (o‘qitish usullari, baholash, tilni tanlash, qiyinchiliklar) tahlil qildi. Ular faol o‘rganish va tezkor 
qayta aloqa eng samarali yondashuvlar qatorida ekanligini qayd etdi [9].

Faol o‘rganishning umumiy samaradorligi Freeman va hamkasblarining 225 ta tadqiqotni qamragan meta-
tahlilida tasdiqlangan: faol o‘rganish qo‘llangan STEM kurslarida imtihon natijalari o‘rtacha yaxshiroq, o‘zlashtira 
olmaslik esa kamroq bo‘lgan [10].

Prince ham muhandislik ta’limida faol, hamkorlikda va muammoga asoslangan o‘rganishning ustunligini 
dalillar bilan ko‘rsatdi [20].

Kognitiv yuklama nazariyasi muallifi Sweller murakkab masalani yechish ishchi xotirani ortiqcha yuklab, 
o‘rganishni susaytirishi mumkinligini asoslab berdi [22]. Bu OYDda masalani bosqichma-bosqich, qisman tayyor 
kod (scaffolding) bilan berish zarurligini ko‘rsatadi.

Dizayn andozalari bo‘yicha Gamma va hamkasblari [16] hamda Booch va boshqalar [21] obyektli tahlil va 
dizaynning klassik asoslarini yaratdi. Bergin va hamkasblari esa o‘qituvchilar uchun “pedagogik andozalar” 
to‘plamini, ya’ni darslarni loyihalashning qayta ishlatiladigan usullarini taklif etdi [18].

Martin “toza kod” tamoyillari orqali kod sifatini dasturlashni o‘qitishning ajralmas qismiga aylantirishni 
targ‘ib qildi [17].

Sun’iy intellekt yo‘nalishida Finnie-Ansley va hamkasblari Codex kirish kurslari uchun baholash va 
akademik halollik masalalarini keskin qo‘yganini ko‘rsatdi [11].

Kazemitabaar va hamkasblarining nazorat ostidagi tajribasida AI kod generatorlaridan foydalangan novice 
o‘quvchilar topshiriqlarni yaxshiroq bajargan, o‘z-o‘zini baholashi esa pasaymagan. Biroq mualliflar uzoq 
muddatli o‘zlashtirish masalasini ochiq muammo sifatida qoldirdi  [12]. Demak, AI vositalari to‘g‘ri pedagogik 
ramka ichida qo‘llanilsagina foyda beradi.

MDH mamlakatlarida dasturlash va informatikani o‘qitish metodikasi mustahkam an’anaga ega.
Okulov dasturlashni o‘qitishda algoritmik fikrlashni shakllantirish, masalalar tizimi va bosqichma-bosqich 

murakkablashtirish tamoyillarini ishlab chiqdi [13]. Uning yondashuvi OYDga o‘tishdan oldin mustahkam algo-
ritmik asos zarurligini ta’kidlaydi.

Laptev, Morozov va Bokova C++ tilida obyektli dasturlash bo‘yicha masala va mashqlar tizimini yaratib, 
talabalarning amaliy ko‘nikmalarini shakllantirishda graduslangan murakkablikdagi topshiriqlarning ahamiyatini 
ko‘rsatdi [14]. Bu texnika oliy ta’lim tashkilotlarida laboratoriya mashg‘ulotlarini tashkil etishda keng qo‘llaniladi.

Morze informatikani o‘qitish metodikasi bo‘yicha asarida o‘quv jarayonida axborot-kommunikatsiya 
texnologiyalaridan foydalanish, o‘qituvchining metodik kompetentligini shakllantirish va o‘qitish vositalari tizimini 
yoritgan [15].

MDH tadqiqotlarida kuchli tomon fan mazmunining izchilligi va nazariy mustahkamligidir. Ammo ularda 
zamonaviy DevOps amaliyotlari, avtomatik baholash va generativ AI imkoniyatlari ko‘pincha yetarlicha aks 
etmagan.

O‘zbekistonda ta’limga axborot texnologiyalarini joriy etish pedagogik tadqiqotlarning muhim yo‘nalishi 
bo‘lib kelmoqda.

Begimqulov pedagogik ta’limda zamonaviy axborot texnologiyalarini joriy etishning ilmiy-nazariy asosla-
rini ishlab chiqdi. U o‘qituvchi faoliyatini axborotlashtirish, elektron ta’lim resurslari va axborot-ta’lim muhitini 
loyihalash modellarini taklif etdi [3].

Abduqodirov va Pardayev masofaviy o‘qitish nazariyasi va amaliyotini o‘rganib, masofaviy ta’limning di
daktik tamoyillari, o‘quv-uslubiy ta’minoti va nazorat shakllarini yoritdi [4]. Bu ishlar aralash va onlayn ta’lim 
shakllarida OYDni o‘qitish uchun nazariy asos bo‘ladi.

Normativ-huquqiy asos sifatida “Raqamli O‘zbekiston - 2030” strategiyasi [1] va sun’iy intellekt texnologi-
yalarini joriy etish haqidagi qaror [2] dasturlash kadrlari tayyorlash sifatini oshirishni davlat siyosati darajasiga 
ko‘tardi.

1-jadval: Obyektga yo‘naltirilgan dasturlashni o‘qitish metodikasi bo‘yicha xorijiy, MDH va mahalliy 
tadqiqotlarning qiyosiy tahlili

Yo‘nalish Kuchli tomonlari Yetishmayotgan jihatlar

Xorijiy tadqiqotlar [5–12, 16–22] Empirik asos, faol o‘rganish, 
vizualizatsiya, AI tajribalari

Mahalliy o‘quv rejalari va til muhitiga 
moslashtirilmagan

MDH tadqiqotlari [13–15] Izchil nazariya, masalalar tizimi Zamonaviy DevOps, avtobaholash, AI 
kam yoritilgan

Mahalliy tadqiqotlar [3, 4] Axborot-ta’lim muhiti, masofaviy ta’lim OYD’ga xos metodik model va 
eksperimental dalillar kam

Tahlil shuni ko‘rsatadiki, OYDni texnika oliy ta’lim tashkilotlarida o‘qitish uchun xorijiy empirik natijalar, 
MDH metodik izchilligi va mahalliy axborot-ta’lim muhiti tajribasini birlashtirgan integrativ model hozircha yetar-
licha ishlab chiqilmagan.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

276

2026-yil, oktyabr, 10(2)-son

TADQIQOT METODOLOGIYASI
Tadqiqot ilmiy-nazariy tahlil, pedagogik tajriba va statistik qayta ishlashni qamrab olgan aralash (mixed-

methods) yondashuv asosida olib borildi.
Nazariy metodlar. Xorijiy, mahalliy va MDH mamlakatlari ilmiy adabiyotlarini qiyosiy tahlil qilish, me’yoriy 

hujjatlarni o‘rganish, modellashtirish va sintez qilish.
Empirik metodlar. Pedagogik kuzatuv, so‘rovnoma va test, talabalar loyihalarini ekspert baholash hamda 

pedagogik tajriba (konstatatsiya, shakllantirish va yakuniy bosqichlar).
Tajriba tashkil etilishi. Tajribada texnika oliy ta’lim tashkilotining 2-kurs “Dasturiy injiniring” yo‘nalishi tala-

balari ikki guruhga bo‘lingan holda ishtirok etdi. Nazorat guruhi (NG, n = 48) an’anaviy metodika bo‘yicha, 
tajriba guruhi (TG, n = 50) taklif etilgan integrativ model asosida o‘qidi. Fan hajmi, o‘qituvchi, o‘quv dasturi va 
dasturlash tili (Java) ikkala guruhda bir xil bo‘ldi. Bu tashqi omillar ta’sirini kamaytirish uchun qilindi. Tajriba bir 
semestr (16 hafta) davom etdi.

O‘lchov vositalari.
1)	 Konseptual tushunishni o‘lchovchi test: 30 ta savol, inkapsulyatsiya, vorislik, polimorfizm, abstraksiya va 

SOLID tushunchalari bo‘yicha, 100 ballik shkalada;
2)	 yakuniy loyiha: 5 mezonli rubrika bilan baholanadi (dizayn sifati, to‘g‘rilik, testlar bilan qoplash, kod tozaligi, 

hujjatlashtirish);
3)	 mustaqil ishlash ko‘nikmalari so‘rovnomasi (Likert 1–5).

Statistik qayta ishlash. Guruhlar o‘rtasidagi farq Student t-mezoni va Koen d effekt o‘lchami orqali baho
landi (p < 0,05 ahamiyatlilik darajasi).

TAHLIL VA NATIJALAR
Tajribaning boshida 98 nafar talaba orasida so‘rovnoma o‘tkazildi. Natijalar (namunaviy) 1-jadvalda kelti-

rilgan.

1-jadval: OYDni o‘qitishdagi asosiy muammolar (talabalar fikri bo‘yicha, %)
№ Muammo Talabalar ulushi, %
1 Nazariy tushunchalar real loyihada qanday qo‘llanilishi tushunarsiz 64
2 Sinflarni loyihalash (dizayn) qiyin 58
3 Qayta aloqa kech olinadi 51
4 Jamoada ishlash amaliyoti yo‘q 46
5 Mavzular jadal, mustaqil mashq uchun vaqt yetmaydi 39

Eng katta muammo nazariya va amaliyot o‘rtasidagi tafovut ekanligi aniqlandi. Bu adabiyotlardagi xulosal-
arga mos keladi [7, 8].

Taklif etilgan integrativ metodik model

Tahlil va konstatatsiya natijalari asosida to‘rt komponentli model ishlab chiqildi (1-rasm).

1-rasm: Integrativ metodik model sxemasi

1-komponent: konseptual asos. Mavzular “obyektlar birinchi” prinsipida, kichik ishlovchi misollar orqali 
beriladi [5]. Python Tutor va BlueJ kabi vositalar yordamida obyektlarning xotirada joylashuvi vizuallashtiriladi, 
bu esa to‘g‘ri “tushuntiruvchi mashina” shakllantiradi [8]. Topshiriqlar Sweller tavsiyalariga ko‘ra qisman tayyor 
kod (scaffolding) bilan berilib, keyinchalik tayanch olib tashlanadi [22].

2-komponent: loyihaviy-jamoaviy ta’lim. Semestr davomida talabalar 3–4 kishilik jamoada yagona loyiha 
(masalan, “Kutubxona boshqaruvi”, “Onlayn buyurtma tizimi”) ustida ishlaydi. Ular birin-ketin dizayn andozala-
rini (Strategy, Observer, Factory, Singleton) real ehtiyoj paydo bo‘lganda joriy etadi [16, 18]. Pair programming va 
o‘zaro kod ko‘rigi qo‘llaniladi. Bu faol o‘rganish samaradorligi haqidagi natijalarga tayanadi [10, 20].

3-komponent: texnologik muhit. Git va GitHub Classroom, JUnit testlari, CI orqali avtomatik tekshirish 
ishlatiladi. UML diagrammalari yordamida dizayn oldindan loyihalanadi [21].

4-komponent: baholash va qayta aloqa. Har bir topshiriq avtomatik testlar va statik tahlil (Checkstyle, 
SonarQube) orqali zudlik bilan tekshiriladi. Yakuniy loyiha rubrika bilan baholanadi. AI-yordamchidan foydala
nishga qoidalashtirilgan holda ruxsat etiladi: talaba AI taklifini qabul qilishdan oldin uni tushuntirib berishi, 
o‘zgartirishi va o‘z loyihasida himoya qilishi shart. Shunda AI “tayyor javob” emas, “repetitor” rolini bajaradi [11, 12]. 
Semestr davomida o‘quv jarayoni 2-rasmda ko‘rsatilgandek tashkil etildi.

2-rasm: Haftalar bo‘yicha o‘quv jarayoni (semestr)

Pedagogik tajriba natijalari (namunaviy ma’lumotlar)

Semestr oxirida har ikki guruhda test, loyiha va so‘rovnoma natijalari yig‘ildi.
2-jadval: Konseptual test natijalari (100 ballik shkala)

Ko‘rsatkich Nazorat guruhi (n=48) Tajriba guruhi (n=50)
Boshlang‘ich o‘rtacha ball 48,2 47,9
Yakuniy o‘rtacha ball 61,5 74,3
O‘sish (ball) +13,3 +26,4
Standart og‘ish (yakuniy) 11,8 10,6
60 balldan past ball olganlar, % 41,7 14,0

Boshlang‘ich natijalar deyarli bir xil edi, shuning uchun guruhlar taqqoslashga yaroqli. Yakuniy ballarda 
farq 12,8 ballni tashkil etdi. Student t-mezoni bo‘yicha bu farq statistik jihatdan ahamiyatli (p < 0,05), Koen 
d ≈ 1,15 katta effekt o‘lchamiga mos keladi. Natijalar 3-rasmda ko‘rsatilgan.

3-rasm: Boshlang‘ich va yakuniy o‘rtacha ballarning solishtirilishi

3-jadval: Yakuniy loyihaning rubrika bo‘yicha o‘rtacha ballari (har bir mezon 0-5)

Mezon NG TG

Dizayn sifati (sinflar, andozalar) 2,8 4,0

Kodning to‘g‘riligi 3,6 4,3

Testlar bilan qoplash 2,1 3,9

Kodning tozaligi 3,0 4,0

Hujjatlashtirish 3,2 4,1

O‘rtacha 2,94 4,06

Eng katta farq testlar bilan qoplash va dizayn sifati mezonlarida kuzatildi. Bu loyihaviy ishlash, CI va 
avtotestlash amaliyoti ta’sirini ko‘rsatadi.

4-jadval: Mustaqil ishlash ko‘nikmalari so‘rovnomasi (Likert 1-5)

Savol NG TG

Yangi muammoni mustaqil tahlil qila olaman 3,1 4,0

Xatoni (debug) mustaqil topa olaman 3,0 3,9

Jamoada ishlash qulay 3,3 4,3

AI yoki boshqa manbadan olingan yechimni tanqidiy baholay olaman 2,7 3,8

Olingan natijalar xorijiy tadqiqotlarda ilgari surilgan qoidalarga mos keladi.

Birinchidan, tajriba guruhidagi yuqori o‘zlashtirish faol, hamkorlikdagi o‘rganishning samaradorligi haqidagi 
xulosalarni tasdiqlaydi [10, 20]. O‘zlashtira olmaganlar ulushining sezilarli kamayishi (41,7% dan 14,0% gacha) 
Freeman va hamkasblarining metatahlilidagi tendensiyaga mos keladi [10].

Ikkinchidan, vizualizatsiya va “obyektlar birinchi” yondashuvi konseptual tushunishni yaxshiladi. Bu Sorva 
va Kölling–Rosenberg xulosalarini qo‘llab-quvvatlaydi [5, 8]. Talabalar polimorfizm va havolalar mavzularida 
ayniqsa katta o‘sish ko‘rsatdi.

Uchinchidan, dizayn andozalarini real ehtiyoj paydo bo‘lganda kiritish ularni yodlashdan qutqardi. Tala-
balar andozani muammoga yechim sifatida qabul qildi. Bu Bergin va hamkasblarining pedagogik andozalar 
g‘oyasiga mos keladi [18].

To‘rtinchidan, AI vositalarini taqiqlash o‘rniga qoidalashtirish talabalarning tanqidiy fikrlashini oshirdi 
(4-jadval, oxirgi qator). Bu Kazemitabaar va boshqalar tajribasi bilan hamohang, lekin uzoq muddatli ta’sirni 
baholash uchun kuzatuvni davom ettirish kerak [12].

Cheklovlar

Tajriba bir muassasada, bir semestr davomida va nisbatan kichik tanlanmada o‘tkazildi. Talabalar tasodifiy 
emas, mavjud akademik guruhlar bo‘yicha taqsimlandi. Shu sababli natijalarni umumlashtirishda ehtiyot bo‘lish 
va tadqiqotni boshqa muassasalarda takrorlash lozim.

XULOSA VA TAKLIFLAR
1.	 Texnika oliy ta’lim tashkilotlarida OYDni o‘qitishdagi asosiy muammo nazariy tushunchalar bilan real loyiha 

dizayni o‘rtasidagi tafovut, kech qayta aloqa va jamoaviy amaliyot yetishmasligidir.
2.	 Xorijiy, MDH va mahalliy tadqiqotlar tahlili ularning bir-birini to‘ldirishini ko‘rsatdi: xorijiy ishlar empirik 

dalillar, MDH ishlari izchil metodika, mahalliy ishlar axborot-ta’lim muhitini beradi. Ularni birlashtirgan 
model hozircha yetarli emas.

3.	 Konseptual vizualizatsiya, loyihaviy-jamoaviy ta’lim, zamonaviy texnologik muhit (Git, CI, avtotest) va 
nazoratli AI qo‘llanishini birlashtirgan integrativ model ishlab chiqildi.

4.	 Pedagogik tajriba modelning samaradorligini ko‘rsatdi: tajriba guruhida o‘rtacha ball, loyiha sifati va 
mustaqil ishlash ko‘nikmalari nazorat guruhidan yuqori bo‘ldi.

Takliflar

1.	 OYD fani ishchi o‘quv dasturiga semestr davomidagi jamoaviy loyiha, Git va avtotestlash bo‘yicha 
mashg‘ulotlarni majburiy komponent sifatida kiritish.

2.	 Har bir mavzu uchun qisman tayyor (scaffolded) topshiriqlar bankini va avtomatik baholash tizimini (GitHub 
Classroom, Moodle plagini) yaratish.

3.	 Sun’iy intellekt vositalaridan foydalanish bo‘yicha kafedra darajasida aniq qoidalar ishlab chiqish: qaysi 
topshiriqda ruxsat etiladi, qanday ko‘rsatiladi, qanday himoya qilinadi.

4.	 Professor-o‘qituvchilar uchun zamonaviy metodika, dizayn andozalari va AI vositalaridan pedagogik foyda-
lanish bo‘yicha malaka oshirish kurslarini tashkil etish.

5.	 Modelni boshqa yo‘nalish va muassasalarda sinab, uzoq muddatli (bir necha semestrlik) kuzatuv natijala-
rini to‘plash.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

